
Abstract. Introduction. Research on social status in medieval Kazakh society enables the 

identification of the positions and roles of social groups, the organizational characteristics of society, 

methods of access to resources, and the societal views and value systems. The purpose and objectives 

of the study analysis of problems of social status in Kazakh society during the late Middle Ages In 

addition to classical written sources, the research incorporates folk traditions and oral literature as 

essential empirical data. The methodological framework is founded on the principles of 

interdisciplinary research. Results. The emergence of social status among groups in Kazakh society 

was not determined material wealth but was instead rooted in personal qualities and individual 

achievements. The social structure of Kazakh society, whose economic foundation in the medieval 

period was based on nomadic pastoralism, cannot be directly compared to those of sedentary 

societies. Classical conceptual frameworks are insufficient for explaining the social relations, 

formation, status, and mutual hierarchies of social groups in Kazakh society. Unlike the rigid social 

pyramids characteristic of sedentary societies, the concept of stratification in nomadic societies is 

inherently more flexible. Conclusion. The study concludes that in traditional Kazakh society, figures 

such as biys, batyrs, and aqsaqals formed the social elite based on personal capabilities that garnered 

societal recognition. Despite this, the economic and legal statuses of social groups remain 

underexplored within Kazakh historiography. Social status shaped the broader framework of Kazakh 

socio-economic and political organization, as well as its spiritual and cultural values. However, the 

colonial policies of the Russian Empire disrupted the sacred cultural space of Kazakh society. 

Keywords: Social status, social groups, public organization, Kazakh society, historiography, batyrs, 

Аңдатпа. Кіріспе. Ортағасырлардағы қазақ қоғамындағы әлеуметтік мәртебе мәселелерін 

зерттеу әлеуметтік топтардың позицияларын, рөлдерін, ұйымдасу ерекшеліктерін, олардың 

ресурстарға қол жеткізу жолдарын, көзқарастар мен құндылықтар жүйесін айқындауға 

мүмкіндік береді. Зерттеудің мақсаты мен міндеттері: Кейінгі ортағасырлар кезеңіндегі 

қазақ қоғамындағы әлеуметтік мәртебе мәселелерін талдау. Деректік негізі ретінде жазба 

деректермен қатар халық фольклоры, ауыз әдебиет үлгілері қарастырылады. Зерттеудің 

әдіснамалық негізін пәнаралық зерттеулер принциптері құрайды. Нәтижелер. Қазақ 

қоғамындағы әлеуметтік топтардың әлеуметтік мәртебесінің пайда болуы индивидтің 

материалдық игіліктерге ие болуымен емес, адамның жеке бас қасиеттері мен жетістіктеріне 

байланысы болған. Ортағасырлардағы экономикалық базисі көшпелі мал шаруашылығына 

негізделген қазақ қоғамының әлеуметтік құрылымы мен ерекшеліктерін отырықшы-

егіншілікке негізделген қоғамдармен салыстыруға болмайды. Классикалық тұжырымдармен 

дәстүрлі қазақ қоғамындағы әлеуметтік қарым-қатыстарды, әлеуметтік топтардың 

қалыптасуы, мәртебесі, өзара иеархиясын анықтау мүмкін емес. Бұл көшпелі қоғамның 

әлеуметтік стратификациясын анықтаудағы қиындықтармен байланысты. Көшпелі 

қоғамдардағы әлеуметтік стратификация ұғымы отырықшы қоғамдардың классикалық 

әлеуметтік пирамидасына ұқсас бола бермейді. Көшпенділердегі иерархия деңгейлері түрі 

жағдайларға байланысты икемді болуымен ерекшеленеді. Қорытынды. Мақалада дәстүрлі 

қоғамда мемлекеттің ішкі және сыртқы саясатын айқындаған билер, батырлар мен ақсақалдар 

жеке қабілеттеріне байланысты қол жеткізген мәртебесі арқылы әлеуметтік элитаны құрай 

отырып, оларың билігі қоғам тарапынан мойындалып, бекітілгені тұжырымдалады. 

Қазақстандық тарихнамада әлеуметтік топтардың экономикалық және құқықтық мәртебесі 

толық зерттелмеген. Әлеуметтік мәртебе адамның қоғамдағы жауапкершілігін де айқындаған. 

Бұл қазақ қоғамының экономикалық-әлеуметтік және қоғамдық-саяси ұйымдасуының ғана 

емес, рухани-мәдени құндылықтар желісі мен өзара қарым-қатынастар нормасын түзеді. Бірақ, 

Ресей империясының отарлау саясатының нәтижесінде қазақ қоғамының мәдени сакральді 

кеңістігі бұзылды. 

Түйін сөздер: Әлеуметтік мәртебе, әлеуметтік топтар, әлеуметтік ұйымдасу, қазақ қоғамы, 

тарихнама, батырлар, билер, тархандар 

Аннотация. Введение. Изучение проблем социального статуса в казахском обществе в период 

позднего средневековья позволяет определить позиции, роли социальных групп в обществе, 

особенности организации общества, пути их доступа к ресурсам, позволяет определить 

систему общественных взглядов и ценностей. Цель и задачи исследования Анализ проблем 

социального статуса в казахском обществе в период позднего средневековья. В качестве 

источников наряду с классическими письменными данными используются образцы народного 

фольклора и устной литературы. Методологическая основа исследования опирается на 

принципы междисциплинарного подхода. Результаты. Возникновение социального статуса в 

социальных группах казахского общества было связано не с материальными возможностями, 

а с личностными качествами и достижениями человека. Социальная структура и особенности 

казахского общества, экономический базис которого основан на кочевом хозяйстве, нельзя 

сравнивать с оседло-земледелчискими обществами. Классическими выводами невозможно 

определить особенности социальных отношении в традиционном казахском обществе, 

формирование социальных групп, статуса, взаимную иерархию. Это связано с трудностями в 

определении социальной статификации кочевого общества. Понятие социальной 

стратификации в кочевых обществах не всегда схожо с классической социальной пирамидой 

оседлых обществ. Иерархические уровни в кочевых обществах отличались высокой 

гибкостью и адаптивностью в зависимости от конкретных обстоятельств. Вывод. В статье 

делается вывод о том, что бии, батыры и старейшины, определявшие внутреннюю и внешнюю 

политику государства в традиционном обществе, формировали социальную элиту через 

статус, достигнутый благодаря их личным способностям, а их власть признавалась и 

одобрялась обществом. В казахстанской историографии до конца не изучен экономический и 

правовой статус социальных групп. Социальный статус также определял ответственность 

человека в обществе. Это сформировало нормы не только в сфере экономической-социальной 

и общественно-политической организации казахского общества, но и в сфере духовно-

культурных ценностей и взаимоотношений. Однако в результате колониальной политики 

Российской империи сакральное культурное пространство казахского общества было 

нарушено. 

Кіріспе 

Ортағасырлардағы қазақ қоғамының әлеуметтік ұйымдасуының ерекшеліктерін 

талдағанда әлеуметтік топтардың мәртебесі мен өзара мәртебелік иеархиясын зерттеу 

маңызды. Әлеуметтік мәртебе мәселелері арқылы біз түрлі әлеуметтік топтардың қоғамдағы 

позицияларын, рөлдерін көрсете отырып, қоғамның ұйымдасу ерекшеліктері, оның ішінде 

топтарың түрлі ресурстарға (материалдық игіліктер, қоғамдық-саяси өмірдегі билік және                                            

т.б. – авт.) қол жеткізу жолдарын талдай аламыз. Сондай-ақ қоғамдық көзқарастар мен 

құндылықтар жүйесінің қалыптасуы мен күнделікті өмірдегі өзара қарым-қатынастардың 

сипатын анықтауға болады. 

Қазіргі әлеуметтік ғылымдарда мәртебе ұғымы «белгілі бір үміттермен, құқықтармен 

және міндеттермен байланысты әлеуметтік жүйенің тұрақты жағдайы» ретінде 

қарастырылады (Джери, Джери, 1999). Әр адам қоғамда бірнеше позицияны иелене алуы 

мүмкін. Мысалы, дәстүрлі қазақ қоғамындағы батыр – ел қорғаушы, тайпа не ру көсемі, елші 

де бола алды. Зерттеушілер осы әлеуметтік позициялардың әрқайсысы мәртебе деп 

аталатындығын көрсетеді. Осылаша адамның бірқатар мәртебесі болуы мүмкін болса да, 

олардың бірі негізгі болады, бұл оның қоғамдық жағдайын анықтайды (Смелзер, 1994: 72). 

Қазақ қоғамының әлеуметтік стратификациясының (ақ сүйек және қара сүйекке бөліну) 

басты ерекшелігі қазақ халқының қалыптасу үдерісінің соңғы кезеңіндегі (XIII–XV ғғ. 

алғашқы жартысы) маңызды факторларға байланысты анықталды. Сондықтан дәстүрлі қазақ 

қоғамындағы екі әлеуметтік жіктің әлеуметтік мәртебесі, олардың шығу тегімен анықталды 

(төре тұқымы, қожалар және қарапайым халық). Қара сүйекке жатқан бұқара халық өз ішінде 

түрлі әлеуметтік топтарға жіктелді. Сондықтан мақалада осы топтардың әлеуметтік 

мәртебесінің мәселелері қарастырылады. 

 

Материалдар мен әдіс-тәсілдері 

Мақаланың негізгі мәселесі (әлеуметік мәртебе – авт.) классикалық зерттеушілердің 

тұжырымдарына негізделеді. Атап айтқанда Макс Вебер әлеуметтік стратификацияны                                             

жан-жақты талдай келе, мәртебенің негізгі үш компонентін атап, бедел және билікті                                          

бөліп көрсетеді (Вебер,1990: 86). Келесі бір классикалық зерттеуші Пьер Бурдье                                       

«капитал формалары» туралы тұжырымын жасап, олардың әлеуметтік мәртебе мен 

мүмкіндіктерге әсерін талдады (Бурдье, 2005: 576). Бұл тұжырымдар әлеуметтік мәртебе 

ұғымын айқындуға және сол арқылы қазақ қоғамының әлеуметтік ұйымдасуы мен әлеуметтік 

қарым-қатынастарының ерекшеліктері туралы салыстырмалы-тарихи және тарихнамалық 

зерттеу жүргізуге мүмкіндік береді. 

Зерттеудің әдіснамалық негізін пәнаралық зерттеу принциптері құрайды. Деректік негізі 

ретінде жазба деректермен қатар халық фольклоры, ауыз әдебиет үлгілері қарастырылады. 

Халық ауыз әдебиеті үлгілерінің дерек ретіндегі маңызы олар жaзбa дepeктep жeткiзe 

aлмaйтын қoғaмның iшкi пpoцeccтepiнeн тереңірек мәлiмeт бepeдi. Әлеуметтік мәртебе 

адамның қоғамда қалай қабылданатынына, одан қандай мінез-құлық күтілетініне және қандай 

сипаттамаларға ие болуы тиістігін және оған әсер ететін барлық элементтерді қамтитындығын 

ескерсек ауыз әдебиеті үлгілері дәл осындай халық жадындағы образдарды ашып көрсете 

алады. Жыр-дастандар мен ауызша тарих айту халықтың ұжымдық жады ретінде көрініс 

береді. Қазақ фольклорының үлгілері «Бабалар сөзі» атты 100 томдық жинақа енген 

басылымдары бойынша пайдаланылды. Қазақ хандығының әлеуметтік ұйымдасуының 

ерекшеліктері, оның құрылымы мен жекелеген әлеуметтік топтарың институционалдық 

орнына қатысты деректерді негізінен мақаланың хронологиялық шеңберін қамтитын                                         

XV ғасырдың екінші жартысы мен XVIII алғашқы ширегіне қатысты парсы, түркі және орыс 

тілдеріндегі жазба деректер құрайды (Материалы по истории Казахских ханств, 1969; История 

Казахстана в русских источниках, 2005; История Казахстана в русских источниках, 2005а). 

Бұл материалдар қазақ қоғамынындағы әлеуметтік топтар мәртебесінің қалыптасу 

жолдарына әсер еткен факторлар, мәселен, шығу тегі, тұлғалық қасиеттері, материалдық 

жағдайы, кәсібі тәрізді және т.б. факторлардың қайсысы бірінші орында тұрды және оның 

өзіндік ерекшеліктері қалай көрінді, оның қазақ қоғамының әлеуметтік ұйымдасуының 

ерекшеліктерімен байланысын, әлеуметтік мәртебенің пайда болуы, өзгеруі, сондай-ақ оның 

ұрпақтан ұрпаққа берілу түрлері, фольклордағы көрінісі мен әлеуметтік мәртебеден айырылып 

қалу жолдарын талдауға маңызды орын алады. 

 

Талқылау 

Отандық тарихнамада әлеуметтік мәртебе мәселелері қазақ қоғамының әлеуметтік 

ұйымдасуының принциптері, қоғамның саяси, экономикалық құрылымының 

ерекшеліктерімен байланысты талданды. Мысалы, Ж.Артықбаев қазақ қоғамының 

этноәлеуметтік ұйымдасуының басты ерекшелігі ретінде генеалогиялық байланыстар, яғни 

рулық құрылымның маңызына тоқталады. Әлеуметтік құрылымның маңызды қөрсеткіші 

сословие ретінде өзіндік құқықтары мен міндеттері бар элитарлы сипаттағы түрлі топтарды 

атайды. Бұл топтардың өзіне тән белгілі әлеуметтік мәртебесімен қатар этнографиялық                                        

іс-әрекеттер (соның ішінде материалдық сипатағы – авт.) тән екендігін атап өтті (Артыкбаев, 

2005: 232). 

Осы орайда Н. Әлімбайдың қазақ қоғамының әлеуметтік ұйымдасуының этно және 

социомәдени ерекшеліктері (Алимбай, 2009; Қазақтың этнографиялық категориялар, ұғымдар 

мен атауларының дәстүрлі жүйесі, 2011: 11–34) туралы тұжырымдары маңызды.                                              

Келесі зерттеуші А. Оразбаеваның қазақ қоғамы ұйымдасуының өркениеттік ерекшеліктері 

туралы тұжырымдары (Оразбаева, 2005: 201–224; Оразбаева, 2017: 203–230) да тарихнамалық 

талдауымыздың методологиялық ұстанымын айқындайды. 

А. Оразбаева батыс пен шығыс мәдениетінің принципиальді ерекшелігі тек қана өндіріс 

тәсілері, базисі, горизонтальді-вертикальді әлеуметтік құрылымы, сыртқы саяси 

көрсеткіштерінде ғана емес, рухани фактордан, яғни өркениетті қалыптастырушы ретіндегі 

адамның тіршілік кешу әркетінен, өзін тануынан, қоршаған ортаның «жазылмаған 

заңдарымен» өзін-өзі тәрбиелейтін адамның мәдениеті мен оның ішкі рухани ұйымдасуымен 

ерекшеленетіндігін атап өтеді (Оразбаева, 2017: 211). 

Ал, қазіргі тарихнамадағы қазақ қоғамының әлеуметтік құрылымындағы батырлар, 

билер, тархандар, жасауылдар, аталықтар және т.б. институттары туралы жүргізілген 

зерттеулерде (Оразбаева, 1998; Исенов, 2009; Дауытбекова, 2010; Қайрғалиева, 2010; 

Ерофеева, 2013) зерттеу фокусы аталған әлеуметтік топтардың әлеуметттік мәртебесі, оларың 

өзара иерархиясына толық аударылмағанын көреміз. Соңғы жылдары Қазақ хандығындағы 

аталықтар институтының кейбір аспектілері қарастырылған бірнеше еңбектер жарық көрді 

(Омари, 2011; Артықбаев, 2015; Кемелбеков, Жасымбаев, 2013; Атыгаев, 2021). Дегенмен, 

К.Ш. Хафизова Қазақ хандығындағы аталықтар институты туралы мәліметтер әмір Темір және 

оның ұрпақтарының империясымен, сондай-ақ басқа да Орта Азия хандықтарымен 

салыстырғанда аз екенін атап өтеді (Хафизова, 2019: 372). И.В. Ерофеева Тәуке хан кезеңдегі 

қазақ қоғамындағы аталықтың әлеуметтік мәртебесі рубасының мәртебесінен төмен 

болғанын, оның Бұхар хандығымен салыстырғанда өзгеше болғанына тоқталады (История 

Казахстана в русских источниках, 2005а:389). Аталықтар мәртебесінің төмендеуін Н. Атығаев 

Тәуке хан реформаларынан кейін орын алды деп санайды (Атыгаев, 2021: 10).                                         

Қазіргі зерттеулерде А.Оразбаева атап өткендей әлеуметтік қарым-қатынастардың 

горизонтальді және вертикальді байланыстарының ерекшеліктеріне назар аударылмай келеді. 

Зерттеуші горизонтальді әлеуметтік ұтқырлық, басқаша айтқанда индивидтің немесе 

әлеуметтік нысанның бір деңгейдегі әлеуметтік топтан екінші әлеуметтік топқа ауысуын, ал 

вертикальді байланыстар бір әлеуметтік қабаттан екіншісіне жоғары немесе төменге ауысуы 

екендігін көрсете отырып, «қоғамдық пирамиданың» иерархиялық деңгейлерін талдаудың 

маңыздылығына тоқталады. Сондай-ақ «әлеуметтік құрылым әдетте функционалдық әдіснама 

шеңберінде – қоғам үшін функционалдық маңызды позициялар мен институттардың 

жиынтығы ретінде немесе әлеуметтік теңсіздік категорияларында – жеке адамдар мен 

топтардың жағдайын көрсететін архитектуралық емес әлеуметтік байланыстардың жиынтығы 

ретінде сипатталатындығына» назар аударады (Оразбаева,2005: 206). Осылайша бұл 

тұжырымдар мақалада қазақ қоғамындағы индивидтің немесе әлеуметтік нысанның 

әлеуметтік мәртебесенің пайда болуы, өзара байланыстары және өзіндік ерекшеліктерінің 

қазақ қоғамының этноәлеуметтік құрылымының өзінік сипатымен байланысты талданады. 

 

Зерттеу нәтижелері 

Жалпы ортағасырлардағы экономикалық базисі көшпелі мал шаруашылығына 

негізделген қазақ қоғамының әлеуметтік құрылымы мен оның ерекшеліктерін зерттеудің 

отырықшы-егіншілікке негізделген қоғамдармен салыстырғанда өзіндік теориялық-

методологиялық тұрғыдан қиындықтары бар. Классикалық тұжырымдармен дәстүрлі қазақ 

қоғамындағы әлеуметтік қарым-қатыстарды, әлеуметтік топтардың қалыптасуы мен олардың 

орны, мәртебесі, өзара иерархиясын анықтау мүмкін емес. Солардың бірі көшпелі қоғамның 

әлеуметтік стратификациясын анықтаудағы қиындық екендігін атап өтуге болады. Себебі 

көшпелі қоғамдардағы әлеуметтік стратификация ұғымы отырықшы қоғамдардың 

классикалық әлеуметтік пирамидасына әрдайым ұқсас бола бермейді. Көшпенділердегі 

иерархия деңгейлері түрі жағдайларға байланысты икемді болуымен ерекшеленеді. 

Әлеуметтік мәртебе түрлерін қалыптасқан үғымдар шеңберінде талдасақ,                                              

(мысалы жынысына, этникалық және әлеуметтік тегіне байланысты туа біткен немесе 

тағайындалған – авт.) қазақ қоғамының әлеуметтік жіктелісі шығу тегіне қарай (шыңғыс 

ұрпақтары, қожалар және қарапайым бұхара халық – авт.) ақсүйек және қарасүйек болып 

бөлінуінен көрінді. 

Екіншіден әлеуметтік мәртебенің адамның қоғамдағы функцияларымен, оның 

әлеуметтік өзара әрекеттесудің басқа қатысушыларына қатысты құқықтары мен                                                 

міндеттерімен анықталатын түрі бойынша қазақ қоғамындағы батырлар, билер, тархандар, 

аталықтар, төлеңгіттердің және т.б. топтардың мәртебелерін қарастыруға болады.                                                       

XV–XVIII ғасырлардағы Қазақ хандығының тарихына қатысты парсы, түркі тіліндегі жазба 

деректерден қоғамның әлеуметтік құрылымына қатысты аталық, бахадүр, бек, би, қалантар, 

қараша-бахадүр, қараша, көшбегі, көкелташ, құсбегі, мырза, нөкер, жасауыл, ұлысбегі, 

жүзбасы тәрізді әлеуметтік топтарың мен лауазымдардың атауларын көптеп кездестіруге 

болады (Материалы по истории Казахских ханств, 1969: 19, 20, 22, 23–28, 137, 143, 212,                                           

337 және т.б.). 

Әлеуметтік мәртебелерді талдағанда индивидтің жеке қабілеттері арқылы қол жеткізген 

мәртебені ажырату маңызды. Осы орайда, дәстүрлі қоғамда мемлекеттің ішкі және сыртқы 

саясатын айқындайтын билер, батырлар мен ақсақалдар тобының әлеуметтік элитасы болды. 

Олардың қоғамдық-саяси және әлеуметтік қарым-қатыныстардағы ықпалы, билігі мен орны 

жеке еңбегі мен тұлғалық қасиеттеріне қарай қол жеткізген мәртебесімен ғана емес, сонымен 

бірге осы мәртебенің қоғам тарапынан мойындалуымен бекітілді. Қазақ қоғамындағы ерекше 

әлеуметтік топты құраған, жеке әлеуметтік институт болып қалыптасқан батырлардың 

әлеуметтік мәртебесінің пайда болу жолдары тұлғаның жеке бас қасиеттеріне ғана 

байланысты туындайтын әлеуметтік атақ пен мәртебе. Мәселен, қазақ қоғамындағы батыр 

атағы мирасқорлық жолымен берілмейтіндігін, оған әрбір адам жеке басының ерлігімен ғана 

ие болатындығы белгілі. Деректерден батыр атағын қарасүйектен шыққан қара халық өкілдері 

де, ақсүйек өкілдеріне жататын хан-сұлтандар да иеленгенін анық көреміз. Мәселен атақты 

Тәуке хан өзінің мөрінің астына «Тәуекел Мұхаммед батыр хан» деп жазған                                                      

(История Казахстана в русских источниках, 2005: 402). Жеке ерлігімен ғана батыр мәртебесіне 

ие болатын батырлар одан әрі тағыда жеке бас қасиеттері мен ерлік істеріне сәйкес өз ішінде 

мәртебеленген. Қ.Ахметжанов «ата-бабаларынан бері қарай «Батыр» атанып келе жатқан, 

ауыр жараланса да ұрыс даласын тастамағандар «қара Батыр», не «қара Берен Батыр»,                                                      

қауіп-қатерді елемей, ұрысқа жалғыз кіріп ерлік көрсеткен адам «жеке Батыр» атанған дей 

келе, талай рет қақпа бұзып жау қамалына ойран салған ерлерін қазақ «қамал бұзған қас 

батыр» деп ерекшелеп атағанып атап өтеді (Ахметжанов, 1996: 3). 

Зерттеушілер қазақ қоғамындаңы батырлар мен билердің әлеуметтік мәртебесінің 

өсуін XVII–XVIII ғасырлардағы ішкі және сыртқы факторлармен тығыз байланыстырады. 

Олардың әскери-саяси мәртебесі ең алдымен отанды қорғаушылар ретінде көрініс беріп, 

бірте-бірте ру-тайпалық элита ретінде қалыптасуына жол ашты. И. Ерофеева XVIII ғасыр 

басында қазақ қоғамындағы батырлар рөлінің өсуін сыртқы саяси жағдайдың шиеленісуі мен 

қазақтардың әлеуметтік ұйымдасуындағы әскери-потестарлық құрылымдардың 

белсенділігінің артуымен байланыстыра отырып, бұл батырлардың әлеуметтік беделі мен 

көшбасшылық рөлін арттырғаны туралы тұжырым жасаған (Ерофеева, 1997: 33–35).                                                       

Одан әрі батырлар тобының кейбір өкілдері ру-тайпа деңгейінен көтеріліп, мемлекет 

істеріне атсалысып, халықаралық сырты саяси байланыстарда маңызды рөл атқарды. Олар 

бұл кезеңде көбінесе елшілер ретінде танылды (История Казахстана в русских источниках, 

2005: 402–403; История Казахстана в русских источниках, 2005а: 267, 300, 305). Сондықтан 

біз батырлардың әлеуметтік мәртебесінің зерттелуін талдағанда олардың әскери-саяси 

мәртебесі мен әлеуметтік беделі және көшбасшы ретіндегі мәртебесінің қазақ қоғамының 

саяси өмірі мен қоғамдық-әлеуметтік қарым-қатынастарында өзіндік орынға ие болғанын 

тұжырымдаймыз. 

Қазақ қоғамындағы институцияланған тағы бір ерекше әлеуметтік топ – билердің 

әлеуметтік мәртебесі олардың шығу тегімен, материалдық немесе т.б. жағдайымен 

байланысты емес, батырлар сияқты тек қана жеке тұлғалық қасиеттерімен байланысты болды. 

А.Оразбаева батыр мен би атағына тұлғаның тек өзінің жеке бас қасиетеріне қатысты ғана қол 

жеткізе алатындағын атап өте отырып, бидің бойынан табылар қасиеттер шешендік, 

тапқырлық, өршілдік, тура мінезділік т.с.с. болса, батырға – жүректілік, көзсіз ерлікке 

бейімділік, қолбасшылық қабілет т. б. тән дей келе, бірақ батыр институтына қарағанда би 

институтының әлеуметтік табиғаты анағұрлым күрделі деп жазады (Оразбаева, 2004: 86). 

Автор «батыр» деп хан тұқымы да, қapaсүйек те атала бергенін, мысалы Тәуекел бахадүр хан, 

Тәуке бахадүр хан, Абылай бахадүр хан және т. б. атап өтіп, алайда хан тұқымынан шығып би 

атанған кісі жоқ деп тұжырымдаған (Оразбаева, 2004: 86). Осылайша билердің әлеуметтік 

мәртебесі ең бірінші қол жеткізілетін, яғни адамның жеке бас қасиеттеріне ғана байланысты 

қалыптасатындығын көреміз. Н. Әлімбай «шынжыр қатары үзілмеген үрім-бұтақ» деп 

аталатын би әулеттерінен шыққан, би болудан үміткер балалары билік жүргізетін әкелерінің 

үлкен мектебінен өтетін атап өте отырып, дегенмен жеткіншектердің шаршы топқа түсіп, 

айырықша қасиеттерімен дараланғандарын ғана бала би деп атайтынына тоқталады.                                             

Оған әрі, бірақ олардың әрқайсысы бәрібір жоғарыда аталған бүкілхалықтық                                              

таңдау – сұрыптау механизмінен сүрінбей өткенде ғана би атануға мүмкіндік алғанын алға 

тартады (Әлімбай, 2024: 34) 

Жалпы билердің саяси, қоғамдық өмірдегі атқаратын функциясына сәйкес                                                     

XVIII ғасырдағы хандық иституттан кейінгі маңызды орынға ие болғанын көреміз. 

Зерттеушілер дәстүрлі қазақ қоғамының әлеуметтік құрылымында билер формальді түрде хан, 

сұлтандардан төмен тұрғанымен, кей жағдайларды іс жүзінде қолына бүкіл ішкі                                    

саяси-әлеуметтік билік тетіктерін шоғырландырған және нақты іс-әрекетке қабілетті бірден-

бір қоғамдық институт рөлін атқарды деуге толық мүмкіндік бар деген тұжырым жасаған 

(Оразбаева, 2004: 87). Дегенмен, қазақ қоғамының саяси, қоғамдық ұйымдасуы мен әлеуметтік 

құрылымына қатысты соңғы зерттеулер мен пайымдарды есепке ала келе, билер институтын 

хан билігінен (мемлекеттік биліктен – авт.) жоғары тұрды деген тұжырымдармен келісуге 

болмайды деп есептейміз. Орыс деректеріндегі «аты аталған билер, хан балалары, басқа 

сұлтандар ел талабына сай қызмет істесе халыққа жағымды, сыйлы, ал керісінше жасаса, 

ешкім олармен санаспайды, тілін алмайды» (Материалы по истории,1940:120) деген сипаттағы 

мәліметтерді жалпы қазақ қоғамындағы билік институттарының әлсіздігі емес, керісінше 

қоғамдық-әлеуметтік қарым-қатынастардың өзіндік ерекшеліктері ретінде қарастыруға 

тиіспіз. Осыған орай біздің тақырыбымыз бойынша билердің де өз ішінде мәртебеленуін тағы 

да сараптау қажет. Мәселен, А.Оразбаева билер институтытының қоғамдық қызметі                                              

мен қоғамдық ұйымдасуын (мәртебеленуін – авт.) саяси қарым-қатынастарды реттеу – үш жүз 

билері, әлеуметтік қарым қатынастарды реттеу – жүздердің төбе билері,                                                 

рухани құндылықтарды сақтау жеткізу – ру тайпа билері, идеологиялық құндылықтарды 

насихаттау – ауыл ақсақалдары деп жіктеген (Оразбаева, 2005: 204). Осы арада төбе би 

мәртебесі үш жүздің бас биі ретінде көрініс беріп келеді. Әдебиеттерде қазақ тарихында үш 

жүздің төбе биі ретінде Төле би, Қазыбек би, Әйтеке билер аталады. Ал, Н. Әлімбай көшпелі 

қазақ қоғамындағы әдеттік-құқықтық қатынастардың ерекшеліктерін көрсете отырып дауға 

түскен тараптар таңдаған би – төбе би деген мәртебеге ие болғанына тоқталып, бұл мәртебенің 

құқықтық күші бір ғана іс шеңберінде билік жүргізудің ауқымымен шектелгенін көрсетеді 

(Әлімбай, 2024: 34). Зерттеуші «күнделікті тіршілікте билердің институционалдық мәртебесін 

айғақтайтын арнайы атау да, атақ та да болған жоқ. Бірақ олар қоғамдағы әлеуметтік 

жүйелердің таксономиялық деңгейлеріне сәйкес шамамен екі-үш атадан тараған отбасылардан 

тұратын ауыл, төртінші-бесінші атадан бірігетін үлкен ауыл, жеті аталық экзогамиялық 

бірлестік – ру, бірнеше аталас рулар бірлестігі – тайпа, жүз билері деген бүкіл халық 

мойындаған институционалдық категорияларға жіктелінгендігі аңғарылады» деп 

тұжырымдаған (Әлімбай, 2024: 34). Дегенмен, бірқатар зерттеушілер XVI–XVIII ғасырдың 

ортасына дейінгі қазақ қоғамының даму ерекшеліктеріне байланысты жүз жүз билерінің үлкен 

бедел жинап, төбе би мәртебесін алғандары үш жүздің билеушілері деңгейіне дейін 

көтерілгенін, осылайша төбе би институтының қалыптасқанын (Султанов, 1982: 84–85; 

Әлімбай, 2024: 34) көрсетсе, XVIII ғасырда қалыптасқан жағдайға байланысты үш жүздің 

деңгейінде төрелік жүргізетін «Ұлы би» институтының пайда болуы туралы жазып,                                          

Төле би осындай институционалдық мәртебеге ие болғанын дәйектеген (Ерофеева, 1996: 487). 

Әрине, билердің бұлай мәртебеленуі XVIII ғасырдағы саяси жағдайға тікелей 

байланысты болды. Сондықтан, Қазақ хандығында осы кезеңде мемлекетаралық елшілік 

қызметті де қоса атқару мәртебесінің батырлар мен билердің бәріне беріле бермегенін 

түсінеміз. Олардың ішінде рулық деңгейден өсіп, елдік деңгейге жеткендері, батырларың 

ішінде, әсіресе би мәртебесін қоса иеленгендер ғана елшілік қызметін атқарған. Осы арада 

аталықтар мәртебесіне де тоқтала кетуге болады. Деректерге қарағанда қазақ қоғамында                                              

15-жасқа дейінгі ақсүйек өкілдерінің тәрбиешесі қызметін атқарған аталық лауазымына 

батырлар да тағайындалған (История Казахстана в русских источниках, 2005а: 291). 

Әлеуметтік мәртебелердің пайда болуы мен түрлерін талдағанда индивидтің жеке 

меншікке ие болу құқығымен (немесе оның болмауымен) анықталатын экономикалық 

мәртебені талдау маңызды. Себебі кеңестік тарихнамада қалыптасқан таптық жіктеліс 

принципі бойынша бұл мәселе «бай» мен «кедей» ретінде ғана ажыратылды.                                                 

С.Г. Кляшторный, Т. Султановтар қазақ қоғамындағы байлар ерекше сословие болған жоқ дей 

келе, байлар әлеуметтік тұрғыдан қоғамның бір текті емес тобын құрағанын, мәселен бай деп 

сұлтан да, би де, тіпті қарапайым көшпелі қауым мүшелері атала бергенін атап өткен 

(Кляшторный, 1993: 351). Деректер мен зерттеулерді саралай келе, біз қазақ қоғамындағы 

әлеуметтік топтардың экономикалық мәртебесі оның жеке әл-ауқатымен және руының 

беделімен анықталғанына көз жеткіземіз. Дегенмен, тұлғаның материалдық жағдайының 

төмен болуы оның белгілі бір әлеуметтік мәртебеге қол жеткізуіне кедергі келтірмеген. 

Экономикалық тұрғыдан жағдайы анағұрлым төмен болғанына қарамастан кейбір сұлтандар 

осы әлеуметтік топтың қоғамдағы орны мен мәртебесіне сәйкес барлық игіліктер мен 

құқықтарды пайдалана отырып, қоғамда ықпалын жоғалтпаған (Кляшторный, 1993: 351). 

Сонымен қатар, тағы бір мәселе қазіргі кездегі зерттеулерде де қазақ қоғамына тән 

әлеуметтік топтардың экономикалық артықшылықтары мен материалдық игіліктерге қол 

жеткізуге байланысты қоғамның басқа мүшелерін экономикалық тұрғыдан қолдау 

мәселелері толық талданбаған. Кеңесік тарихнамада сол кезеңде қалыптасқан 

методолгиялық ұстанымға сәйкес сауын, асар, жүн беру, ат майын беру және т.б. 

ұғымдардың мәні бұрамаланды (Шакирбаева, 2024:7–8). М. Дауытбекова батырлар 

институтының ішкі саяси жүйедегі әлеуметтік, құқықтық-экономикалық қызметін негізінен 

«барымта», «олжа», «сауға» тәрізді ұғымдарымен байланыстыра қарастыру арқылы аталған 

әлеуметтік ұғымдардың әлеуметтік қарым-қатынастардағы орнын ғана талдаған 

(Дауытбекова, 2010: 18). Дегенмен, осы орайда олжадан сауға беру батырлардың маңызды 

әлеуметтік қызметінің бірі ретінде соғыста қаза тапқан жауынгерлердің, кедейлердің 

отбасыларына материалдық тұрғыдан қолдау түрі болғанын атап өтуге тиіспіз. Бұған ауыз 

әдебиеті үлгілерінен көптеген дәлелдер келтіруге болады. Мысалы, «Қарадөң батыр» 

жырында қалмақты жеңіп келгенде былай дейді: 

«... Келе жатыр артымда 

Қосылған және мал, мүлік, 

Малдың саны төрт түлік 

Ноғайлының аш-арық. 

Соларға, ата, бер бәрін» деп олжадан сауға ретінде түгел таратып береді [Бабалар сөзі, 

2008:234 ]. Осылайша «сауға» институты қоғамның әлеуметтік тұрғыдан аз қамтылған 

топтарын қолдаудың бір түрі ретінде көрініс береді. Бірақ, өкінішке орай қазіргі кездегі қазақ 

қоғамының әлеуметтік ұйымдасуы мен оның ерекшеліктері туралы зерттеулерде сауға 

институтының орны, трансформациясы туралы нақты зерттеулер жоқ. Себебі сауғаның 

соғыстан түскен олжадан үлес сұрау тәрізді материалдық тұрғыдан қолдау көрсету 

функциясымен бірге, соғыс кезінде тұтқынға түскен адамның бас бостандығын сұрап алуға, 

жанын өлімнен сақтап қалу, сонай-ақ жалпы бейбіт заманда да белгілі бір дау-дамайға 

ұшыраған адамға рақымшылық жасау, оған қорған болу құқығын сұруды да білдіргенінен 

ауыз әдебиетінің мәліметтері айқын көрсете алады. Мәселен, «Баймағамбет сасады, сауға 

сұрап басына, ақырын есік ашады», «жылқышы сауға сұрап бабасынан, алдына домалады 

аттан құлай» немесе «өзіне біткен дүниесін сауға сұрап жинаған» деген фразеологизмдер ауыз 

әдебиеті үлгілерінде көптеп кездеседі (Кеңесбаев, 1977:456). 

Қоғамдық қарым-қатыстармен бірге дәстүрлі әлеуметтік институттардың қызметі де 

өзгерген сайын «сауғада» мағынасынан біраз өзгеріске ұшыраған әлеуметтік ұғымға айналды. 

Ол әлеуметтік қарым-қатынастардың төменгі сатысында тұрған индивидтерді материалдық 

тұрғыдан қолдаудан гөрі, оларды әлеуметтік-құқықтық тұрғыдан қолдау құралына айналғаны 

туралы тұжырым жасай аламыз. Себебі, XVIII ғасырдағы батырлар институтына қатысты 

мәселелерді талдағанда олардың басты мақсаты бұрынғы кеңестік тарихнамада 

көрсетілгендей олжа табу арқылы (соғыстың басты мақсаты ретінде – авт.) материалдық 

игіліктерге қол жеткізу емес, керісінше отанды қорғау мақсатын бірінші кезекке қойған.                                 

Бірақ, отарлық кезеңнің басталуымен батырлар институтының бұл функциясы өз мәнін 

өзгерте бастайды. А.Оразбаева XVIII ғасырдағы қазақ қоғамының әлеуметтік құрылымында 

біршама уақыт маңызды орын алған тархандық институтты орыс өкіметі тарапынан таңылған, 

дәстүрлі әлеуметтік иерархияға жат жасанды құбылыс ретінде бағалады (Оразбаева,                                                       

2004: 84–85). Ал, Ө. Исенов ХVІІІ–ХІХ ғғ. тархандық институттың тарихын зерттей отырып, 

Ресей патшалығы батырлар институтын бірте-бірте тархандар институтына айналдыру арқылы 

әлсіретуді мақсат тұтты, дәстүрлі қазақ билік институттарына іштен іріткі салатын ресейлік 

жүйені енгізді, - деп тұжырым жасайды (Исенов, 2009: 17). Себебі тархандардың сол кезеңдегі 

батырлардан бір ерекшелігі «орыс үкіметіне төленетін қандай да бір алым-салық түрлерінен 

толық босатылатын және осылайша XVIII ғасырдағы қазақ даласындағы тархандық өзіндік бір 

дербес лауазым емес, тек орыс үкіметі алдында «ерен еңбек сіңірген» батырлар мен билерге 

қосымша берілетін атақ» ретінде ғана көрініс берген (Оразбаева, 2004: 85). Осылайша, көптеген 

батырлар әсіресе Ресей мен қарым-қатынастарда сауда байланыстарын жүзеге асыру, соның 

ішінде керуендерді, сауда және дипломатиялық миссиялардың қауіпсіздігін қамтамасыз 

етушілер ретінде көрініп, осы қызметтері үшін арнайы ақы алатын болды. Бұл олардың 

қоғамдағы материалдық жағдайларын жақсарту бойынша әлеуметтік мәртебесінің өзгеруінен 

көрінді. Осылайша, XIX ғасырдағы қазақ қоғамына әсер еткен ішкі-сыртқы факторлардың, 

соның ішінде Ресей патшалығының отарлық саясатының күшеюімен дәстүрлі қазақ қоғамына 

тән институттардың бірте-бірте өз рөлдерінен айрыла бастауымен, ендігі тұста олар атқарған 

қоғамдық-саяси қызметтің формасы мен мазмұны жаңа күштердің қолына өте бастағанын 

көреміз (Дауытбекова, 2010: 20). 

Әлеуметтік мәртебенің құрамдас бөліктерінің бірі құқықтық мәртебе болып табылады. 

Қазақ социумының негізін құраған түрлі әлеуметтік топтарың құқықтық мәртебесі туралы 

айтқанда ең алдымен «бірінші кезекте, рулық құрылым мен руаралық байланыстар 

саласындағы ежелден орныққан тәртіп – «ата-баба жолының» ұстанымдарын сақтау ғана 

жүзаралық және ру-тайпааралық байланыстардың дәстүрлі үйлесімдігін, осы арқылы бүкіл 

қазақ қоғамының тұтастығын қамтамасыз етіп отырғанымен» (Әлімбай,2024: 24) негіздеуге 

болады. Басқаша айтқанда барлық әлеуметтік топтардың құқықтық мәртебесі «ата баба» 

жолымен анықталды. Ата баба жолы – көшпелі ортадағы қоғамдық қатынастар жүйесінің 

барлық салалары мен барлық деңгейлерін реттейтін ілкімді нормалардан, принциптерден, 

басқару тетіктерінен және сан алуан ғұрыптар мен салттардан, ырымдардан тұратын 

институционалдық қатынастардың негізгі функциясы ежелден қалыптасқан әлеуметтік тәртіп 

ретінде анықталған (Қазақтың этнографиялық категориялар, ұғымдар мен атауларының 

дәстүрлі жүйесі, 2017: 330). Осылайша мәселе әлеуметтік мәртебенің құрамдас бөлігін 

құрайтын құқықтық мәртебе ұғымына кіретін субъектің өз міндеттерін орындамауынан 

туындайтын жауапкершілігіне байланысты екендігін атап өтеміз. Осылайша әрбір әлеуметтік 

топтың мәртебесіне сәйкес оның қоғам алдындағы міндеттері мен жауапкершілігі де нақты 

бекітілді. Осылайша бидің әділ болуы, батырдың елді қорғауы, байдың материалдық 

қамқорлық жасауы, ақсақалдың елдің сөзін сөйлеуі міндетті болды. 

Әлеуметтік мәртебе адамның қоғамда қалай қабылданатындығына, одан қандай мінез-

құлық күтілетініне және қандай сипаттамаларға ие болуы тиістігіне әсер ететін барлық 

элементтерді қамтиды. Осы орайда батыр, би, ақсақал, бай және т.б. топтарлың әлеуметтік 

мәртебесіне сәйкес ерекше дәстүрлер қалыпасты. М.Дауытбекова батырлардың әлеуметтік, 

рухани-моральдік бет-бейнесі туралы «Құндылықтар жүйесін қоғамның өзіндік тарихи-

мәдени ерекшеліктерден туындайтын қоғамдық феномен ретінде қарастыра отырып, дәстүрлі 

қазақ қоғамындағы қазақ батырларының өзіндік ұстанымдары, дәстүрлері, қасиеттері мен 

тұрмысы, салт-санасы, ар-намыс кодекстері, принциптері, портреті мен бейнелік тұлғалары, 

өзіндік мұраты, қоғамдық қызметі, этикалық ерекшеліктері, ырым-жоралғыларын 

құндылықтар категорияның ажырамас бөлшегі ретінде зерттеу қажеттігін көрсетеді. Қазақ 

батырлары да жапон самурайлары, үнді кшатрийлері сияқты қазақ қоғамында өзіндік салт -

дәстүрлері мен мектебі қалыптасқан әлеуметтік топты құрады» деп тұжырымдаған 

(Дауытбекова, 2010: 22). С. Зиманов: «Би қазақ даласында хан болған жоқ. Бірақ ол өзінің 

жеке қасиеттері мен әлеуметтік межелер билігінде ханнан да жоғары тұрды. Сондықтан да 

халық арасында: «Ханда қырық кісінің ақылы бар, биде қырық кісінің ары, білімі бар» деген 

түсінік қалыптасқанын айта кетеді. Ғалым «Қазақтың құқық жүйесінің қозғаушы күші, алтын 

діңгегі, ерекше әлеуметтік категория «билер» болған» дей келе, «би» өз бойына саяси- 

құқықтық өмірдің қыр-сырын меңгерген жан» дейді де: «ол дала төсіндегі әділдіктің 

жаршысы, қара қылды қақ жарған төреші (сот), үлгілі жол- жоралғы түзе білген заң 

шығарушы, өрелі сөзді өрнектеген ақын, қызыл тілдің көркімен, ыстық тезімен талайды 

пәтуаға келтірген шешен, батыр, әмбебап тұлға» ретінде сипаттайды (Зиманов, 2009: 204). 

Сонымен қатар, әлеуметтік мәртебе, белгіленген компоненттерден басқа, жеке тұлғаның 

отбасылық мәртебесін де қамтиды. Дәстүрлі қоғамда отбасылық мәртебе үлкен маңызға ие 

және адамның әлеуметтік мәртебесіне автоматты түрде әсер етеді. Бұл ауыз әдебиетіндегі 

әртүрлі мақал-мәтелдерден («Ата даңқымен қыз өтер, мата даңқымен бөз өтер», «Жақсы 

әкенің аты жаман балаға қырық жыл азық» және т.б. – авт.) анық көрінеді. 

Қорытынды 

Қорыта келе, қазақ қоғамындағы әлеуметтік топтардың әлеуметтік мәртебесінің 

қалыптасу ерекшеліктері, өзгерістері және ұрпақтан-ұрпаққа берілу жолдары мен оның 

қоғамдағы билік пен ресурстарға қол жеткізуге әсері қазақ қоғамының рулық-тайпалық 

ұйымдасу ерекшелігімен тікелей байланысты болғанын көреміз. Осылайша әлеуметтік 

мәртебенің пайда болуының ең басты жолы адамның жеке бас қасиеттері мен жетістіктеріне 

тікелей байланысы болды. Әлеуметтік мәртебенің туа біткен немесе тағайындалған түріне 

байланысты қоғамдық қарым-қатынастардың өзіндік ережелері қалыптасты. Сондықтан қазақ 

қоғамында индивидтің жеке қабілеттері арқылы қол жеткізген мәртебесіне байланысты 

қалыптасқан әлеуметтік элитаның билігі мен орны қоғам тарапынан мойындалып, бекітілді. 

Қазақ қоғамындағы билер мен батырлардың қоғамдық мәртебесінің өсуіне тарихи 

жағдайлармен бірге, олардың тұлғалық қасиеттері де ерекше әсер еткен. Зерттеу барысында 

қазақ қоғамына тән әлеуметтік топтардың экономикалық және құқықтық мәртебесінің 

мәселелері зерттелмегеніне көз жеткіземіз. Сонымен қатар әлеуметтік мәртебе белгілі 

жауапкершіліктер мен міндеттерді жүктей отырып, тиісті тұлғалық қасиеттерге сай болу 

қажеттілігін де анықтаған. Бұл қазақ қоғамының экономикалық-әлеуметтік және қоғамдық-

саяси ұйымдасуының ғана емес, жалпы рухани-мәдени құндылықар желісі мен қарым-

қатынастар нормасын түзеді. Бірақ, уақыт өте келе отарлау саясатының нәтижесінде қазақ 

қоғамының мәдени сакральді кеңістігінің бұзылуымен бұл қағидалар да өзгеріске ұшырады. 

